
Людмила Григорьеван фотожо.

йыҥгыртыман.П4696. 

Вика Халтурина, Наташа Черёмушкина, Ульяна Калинина 
(снимкыште) Оршанке район Кугунур школышто  
тӱҥалтыш классыште тунемыт. «Ямде лий» 
газетым, классыште пырля погынен, йӱкын 
лудыт. Ончыкыжым  газетым лудшо-шамычым 
возымо пашашт дене палдараш сӧрышт.

РОССИЙЫСЕРОССИЙЫСЕ
УВЕР

МАРИЙ ЭЛЫСЕМАРИЙ ЭЛЫСЕ
УВЕРУВЕР

Тимченко лӱмеш фонд 
«Новые искатели» конкурсым  

увертарен. 14-17 ияш ӱдыр-рвезе-
влак командым чумырышаш 

да илемыштым саемдыме 
шотышто проектым возышаш 

улыт. Сеҥыше командылан 
грантым кучыктат. Кумданрак – 

fondtimchenko.ru сайтыште. 

Почеламутым сылнын лудаш 
кумылан да 14 ий деч кугурак 

икшыве-шамыч  «Видеостихия» 
тӱнямбал конкурс-

фестивальыш ушнен кертыт.   
15 октябрь марте видеом войзен, 

natasha-karpicheva.ru сайтыш 
колтыман. 

Журналистикылан 
шӱман ӱдыр-рвезе-влак, 

«Человеку нужен человек» 
конкурс – тыланда! Пӱсӧ 

темылан пӧлеклалтше возымо 
пашам, фотом, видеом але 

радиоматериалым ямдылыза да 
20 ноябрь марте  колтыза. 

 
Марий Эл гыч «Алатойс» 

компанийын «Космонавт-влак» 
картычке наборжо  
«Родная игрушка» 

всероссийский конкурсын 
финалышкыже лектын. 

23 октябрьыште  
Национальный сымыктыш 

гимназийыште «Изи шӱдыр» 
регион-влак кокласе 

конкурс эртаралтеш. Йоча-
шамыч мурымо да куштымо 

мастарлыкыштым терген 
кертыт. 15 октябрь марте 

йодмашым колтыман. Тӱрыс 
увер – mari-centr.ru сайтыште. 

Марий Эл Республикысе «Роза 
ветров» йоча да самырык-влак 

рӱдер «Лоскутная тропинка» 
конкурсым увертарен. Тӱрлӧ йӧн 

дене пайдаланен, шке кид дене 
паша-влакым ыштыман.  Кумда 

увер – rv12.ru сайтыште.

Икымше верИкымше вер

«Фотон» – сеҥыше «Фотон» – сеҥыше 
«Лесная сказка» эмлыме да та-

залыкым пеҥгыдемдыме комплек-
сыште самырык аграрий-влакын 
республикысе слётышт шукерте 
огыл эртаралтын. Тушко Токтай-
беляк тӱҥ школ гыч мый, Усти-
нья Богданова, Юлия Иванова да  
вуйлатышына Галина Алексан-
дровна Ибраева (снимкыште) ми-
енна. Икымше кечын агронастав-
ник-влакын мастер-класслаштышт 
шуко ум пален налынна.  Кастене 
шке командына дене палдарен-
на, ӱдыр-рвезе-шамыч дене па-
лыме лийынна. Кокымшо кече эн 
тургыжландарыше ыле: аграрный 

многоборье эртаралтын. Тудо кум 
таҥас гыч шоген:  «Агрономий», 
«Агроинженерий», «Агротехноло-
гий». Мый икымше таҥасыште шке 
вием тергенам. Многоборье деч 
вара шымлымаш пашам команде 
дене араленна. Ме «Определение 
сортовых признаков риса» пашам 
возенна. Кумшо кече кугу куаным 
конден. Слётым иктешлыме почеш, 
«Фотон»  командына икымше ве-
рыш лектын, а мый «Лучший юный 
агроном» лӱмым сеҥен налынам. 

Юлиана ИБРАЕВА. 
Кужэҥер, Токтайбеляк.

Фотом еш архив гыч налме.

3 октябрьыште Озаҥ олаште 
муайтай дене Татарстан Респу-
бликын чемпионатше да пер- 
венствыже эртаралтын. Тушто 
Марий Эл, Чуваш республикла, 
Виче, Самара, Угарман кундем-
ла гыч ӱдыр-рвезе-шамыч ви- 
йыштым тергеныт. 

Мо тыгай муайтай? Тудым вес 
семынже тайский бокс маныт. 
Мушкындо, кынервуй, пулвуй, 
йолвурго дене кучедалаш лиеш. 
Спортын ты видше мыланем  
моткоч келша. 

Чемпионатыште сеҥаш ма-
нын, уло виемым пыштенам. Тыге 
икымше верыш лектынам. Тре-
нерем Д.Л.Текутьевлан кугу таум 
ойлем. Снимкыште когыньнам 
ужыда.

Венера ЛАРИОНОВА.
4-ше номеран Медведево школ.

Фотом еш архив гыч налме.

2026 ий 9 октябрь

Тӱҥалтышыже – 1-ше лаштыкыште. 

Оршанке районысо Кугунур села 
Йошкар-Ола деч кумло утла ки-
лометр тораште верланен. Тушто 
шукерте огыл уна лийна. Селаште  
калыклан илаш да пашам ышташ 
чыла йӧн уло. Йоча-влаклан – чап- 
ле йочасад ден кыдалаш школ. Ту-
немме тӧнеж кок пачашан, йоҥ-
гыдо, волгыдо да шокшо. Спорт-
зал поснак кумылым савырыше: 
«Футбол в школу» проект дене 
келшышын, тӱрлӧ спорт арвер-
ла дене пойдаралтше. Кочмывер 
у да ару, марий тӱсан. Школышто  
120 ӱдыр-рвезе тунемеш, нунылан 
21 туныктышо келге шинчымашым 
пуа. Тунемше ден туныктышо кол-
лективым Галина Александровна 
Садовина моштен вуйлата. Ико- 
ян коллектив «Молодёжь и дети»  
нацпроектым районышто ик эн 
чолган илышыш шыҥдара. 

– Школышто «Точка роста» рӱ-
дер пашам ышта. Йоча-шамычлан 

физикым, химийым, биологийым, 
робототехникым келгын туне-
маш тӱрлӧ оборудований уло, – 
ойла Галина Александровна. – 
«Успех каждого ребёнка» про-
ект почеш школышто ешартыш  
шинчымашым налаш йӧным 
ыштыме. Йоча-шамыч киносту-
дийыште, школ театрыште  уста-
лыкыштым вияҥдат. «Лӱдык-
шыдымылык школ», «ЮИД» 
кружокла тунемше-шамычлан 
келшат. Тылеч посна  2025 ий гыч 
школышто «Мотор» газетым са-
выкташ тӱҥалынна. Тидым ача- 
ава-влакын тыршымыштлан кӧра 
илышыш шыҥдарен кертын-
на. Нуно «Знание» Российский  
обществын конкурсышкыжо уш-
неныт да грантым сеҥен налы- 
ныт. Тыге газетым лукташ келшы-
ше  арверлам  наледенна. 

Газетым лукмо пашам директо-
рын воспитаний паша шотышто 
советникше Елена Семеновна Коз-
лова вуйлата. Тудлан тӱрлӧ клас-

сыште тунемше ӱдыр-рвезе-ша-
мыч полышкалат.

Школышто йоча-шамыч марий 
йылмым шочмо йылме семын ту-
немыт. Тӱрлӧ конкурсышко уш-
нат, сеҥымашке шуыт. «Ямде лий» 
газет дене кылым кучат. Марий 
тӱвыралан шӱман улыт. Усталы-
кыштым «Шонанпыл» йоча образ-
цовый фольклор ансамбльыште 
вияҥдат. Тиде ансамбль Марий кун-
демыштат, тыгак республик деч ӧр-
дыжтат кумдан палыме.

Илыш дене тӧр ошкылшо икоян 
коллектив нацпроектлашке моштен 
ушна да тунемаш, келге шинчы-
машым  пуаш тӱрлӧ йӧным темла.

Людмила ГРИГОРЬЕВА.
Михаил Скобелевын фотожо. 

Газетын йолташыже лий:Газетын йолташыже лий:
тунем, возкале, луд!тунем, возкале, луд!

Елена 
Козлова,  
директорын воспитаний паша шотышто советникше:

– У сомыллан эркын-эркын тунемына. Материал-шамычым вераҥдыме шотышто нелылы-кым шижына. Тидлан келшы-ше программына уке. Газетым тылзе еда луктына. Йоча-влак чумыр пашам шкеак ыштат: текстым возат, тӧрлат, фото-графийым келыштарат, газет лаштыкеш материал-влакым вераҥдат, сӱретым кычалыт. Ача-ава, коча-кова-шамыч ну-нын паша лектышыштым ончен куанат.

  Вашлиймаш годым.Вашлиймаш годым.

ТауштенаТауштена
Туныктышын кечыже вашеш лицейыште  «Благо-

дарю» саламлымаш акций эртаралтын. «Движение 
Первых» толкынын  активистше-влак «Марий Эл – 
территория заботы и заботливых людей» проект ра-
дамыште туныктышо-ветеран-шамычым саламленыт 
(снимкыште). Нунылан сылне открыткым, пеледыш ар-
шашым,  шере пӧлекым кучыктеныт.  

Полина АЛЕКСЕЕВА.
Морко, Коркатово. 

Фотом лицейын архивше гыч налме.

2026 ий 9 октябрь

Ик татлан – ожнысо илышышИк татлан – ожнысо илышыш

Шернур посёлкысо Ким Ва-
син лӱмеш рӱдӧ книгагудышто 
кеҥеж каныш годым  ӱдыр-рве-
зе-влак чӱчкыдын вучымо уна 
лийыныт. Нуно шукыж годым 
туныктышо-шамычын темлыме 
книгам, сылнымут произведе-
нийым йодыныт. 

– Кажне ийын «Лидер чтения» 
библио-кроссым эртарена. Лу-
даш кумылан чолга ӱдыр-рвезе-
влакым кеҥеж мучко эскерена. 
Иктешлымашым сентябрьыште 
ыштена. Сеҥышылан дипломым 
да изирак пӧлекым кучыкте-
на. Ты поро йӱла йоча-влаклан 
моткоч келша, – ойла ты кни-
гагудын йоча пӧлкажым вуй-
латыше Ольга Владимировна  
Фролова. 

Тений ойыртемалтше ӱдыр-
рвезе-влак радамыште –  
Н.А.Заболоцкий лӱмеш кокым-
шо номеран Шернур кыдалаш 
школышто 2-шо «А» классыште 
тунемше Варвара Мамашева 
(снимкыште).  

– Йомакым, почеламутым, 
ойлымашым лудаш йӧратем. 
Пытартышыже утларак келша. 
Тушто оҥай, поро, южгунам 

шучко ситуаций-влак лиедат. 
Лудмо годым туге чучеш, пуй-
то шке ойлымашыш логалам да 
тӱҥ герой дене пырля шуко ум 
пален налам, пайдале сомылым 
шуктем. Книга поро да шыма 
лияш туныкта. Келшыше произ-
веденийым йолташем-влакла-
нат ончалаш темлем. Лудмаш 
телефонышто модмаш деч пай-
далырак, – манеш Варвара.

Оля МАЙКОВА.
Фотом книгагудын 

архивше гыч налме.

Книгагудыш  Книгагудыш  
куанен коштыткуанен коштыт

Шӱлыкан пагытШӱлыкан пагыт
Шӱлыкан шыже жап,
Шапалген шудыжат, 
Шыпланен пӱртӱсшат,
Чылт пустаҥын ялжат.

Шыжым теле покта,
Йӱштö ӱштын шында.
Чашкерлам, садерлам
Лум ораш савыра.

Александра БОГДАНОВА.
Морко, Арын. 

Сылне шыже кечын Кӱчыкэҥер 
ялыш экскурсий дене тарваныш-
на. Тушто  МАССР-ын калык поэт- 
ше Миклай Казаковын лӱмжым 
нумалше тоштер верланен. Лите-
ратурно-краеведческий музейым 
вуйлатыше Галина Климентьевна 
Сошинан ойжо почеш, ожно тиде 
оралтыште земский школ лийын. 
Тыгак ме Н.И.Казаков, П.И.Курсов, 
З.А Краснов нерген пален нална.

Вара этнографиий ужашышке 
куснышна. Тошто ӱзгар-влакым он-
чышна.

Тоштер вуйлатыше мастер-клас-
сым эртарыш. Ожнысо руш текстым 
кызытсе марий йылмыш кусарышна.

Галина Климентьевна тоштер он-
чылно шындыме канде кож-влак 
нергенат палдарыш. Тиде суапле 
пашам Кӱчыкэҥер ялыште илыше 

Егоровмыт еш шуктен улмаш. Ксе-
ния Егороваже мемнан классыште 
тунемеш.

Тыге ме тиде кечын икмыняр  
татлан ожнысо илышыште лийна. 

Тудын шӱлышыжым шижна. Ты па-
гыт дене кылым ыштышна.

Полина АЛЕКСЕЕВА.
Морко, Коркатово. 

Фотом лицейын архивше гыч налме.

  Тоштерыште.Тоштерыште.

Кӧ пала? 

КК КК ЧЧ ӰӰ ЧЧ ,,

НН ЫЫ НН ОО ШШ ШШ

ИИ ДД ЧЧ .. УУ ЫЫ

ГГ ЫЫ АА ЛЛ ТТ ЧЧ

АА НН РР АА КК НН

–– ВВ ОО ШШ ТТ ОО

Тыште могай калыкмут шылын?

Ушан ой 
Сылнымутлан уста серызе веле 

огыл, уста лудшат кӱлеш.
Самуил МАРШАК.

2026 ий 9 октябрь
4



м

Сылнымут кружокСылнымут кружок

Шӱргыял школ пелен «Марий 
сылнымут садвечыште» кружок 
ятыр ий пашам ышта. Тудым 
марий йылмым да литерату-
рым туныктышо Елена Валери-
ановна вуйлата, а мый старосто 
улам. У тунемме ий тӱҥалмеке, 
кружокын еҥже-влак арнялан 
кок гана погынаш тӱҥалынна 
(снимкыште). Икымше урок- 
лаште марий йомак-шамычым 
колыштынна, сылнымутан кни-
га-шамычым лудынна. Вара 
шкежат возкалаш тыршена. Эн 
ончыч синквейным келыштаре-

на. Варажым школ илыш, тӱрлӧ 
мероприятий нерген заметкы-
лам возена. Пашана-шамыч са-
выкталтмеке, моткоч йывыр- 
тена. «Ямде лий», «Кугар-
ня», «Морко мланде» газетла, 
«Кече» журнал дене кылым 
кучена. Савыкталтше паша-
на-влакым портфолиош погена. 
Мӧҥгыштӧ ача-аваланна он-
чыктена. Тыге ме шочмо марий  
йылмынам  йӧраташ  тунемына.

Надежда СЕРГЕЕВА.
Морко, Шӱргыял.

Фотом школ архив гыч налме. 

Кумыж гыч Кумыж гыч 
книгакнига

Ожно кагаз лийын огыл. Ол-
мешыже кумыжым кучылтыныт. 
Пушеҥгылан эҥгекым ышташ огыл 
манын, шоҥго куэм ойыреныт. Он-
чыч кумыжым вӱдеш шолтеныт. Вӱд 
пушкыдемдаш, лывыргаш полшен, 
кушкедаш лийдымым ыштен. Вара 
коштеныт да кӱлеш семын пӱчкыныт. 
Чернила пеш шерге улмаш. Садлан 
лу, пушеҥге укш, кӱртньӧ гыч тоям 
келыштареныт. Кугыеҥ-влак ку-
мыжым серышым возаш кучылты-
ныт. Йоча-шамыч буквам удыркале-
ныт, шотлаш тунемыныт. Книгамат 
ыштеныт. Нуно кызыт тоштерлаште 
аралалтыт. Ужаш пеш оҥай, шонем. 

Эльдар ПАНТЕЛЕЕВ.
Морко, Купсола.

Куд серызе 
Куд марий сылнымут мастарын лӱмжым да фамилийжым возыман. 

1.Марий сылнымутын пионерже.
2.Курыкмарий литературлан негызым пыштыше автор.
3.Йоча-влаклан возкалыше автор.  «Ямде лий» газетын тӱҥ редакторжо лийын.4.Морко кундемыште шочын-кушшо лӱмлӧ поэт. 
5. «Йыгыр оҥгыр» почеламут-влак сбор-никын авторжо.
6.Тошто Торъял вел гыч марий писатель. 

2.

5. 3.

6.

1. 4.

Палыза 
Марий сылнымутын классикше 

С.Г.Чавайн могай пагыт нерген тыге 
возен: «… Уремыштат кеҥежымсы-
ла погынен шинчыше уке. Пӧръ-
еҥ-влак шукышт пашашке каен 
пытеныт: южыжо чодыраште пум, 
пырням руа, южыжо заводышто 
смолам шолта, шӱйым ышта, южы-
жо пӧртыштыжак йыдалым ыштен 
толаша. Ӱдырамашат яра ок шинче, 
межым шӱдыра…»

Вячеслав СМИРНОВ ямдылен.

Оҥаште – мотор сӱретОҥаште – мотор сӱрет
Пирографий – тиде чот ырык- 

тыме ӱзгар дене пум, кагазым, 
коваштым але куэмым когар-
тен сӱретлымаш. Шукерте огыл 
Морко посёлкысо социал реа-
билитаций рӱдерын воспитан-
никше-влак (снимкыште) ты йӧн 
дене ыштыме паша-шамычым 
верысе модельный йоча книга-
гудышко ончаш толыныт. Кид- 

мастар Андрей Геннадьевич Бо-
рисов «Огненные узоры: искус-
ство выжигания» ончерым чу-
мырен ыле. Ончаш толшо кажне 
еҥлан ӱзгарым кидыш налаш 
да оҥаш марий тамгам сӱрет- 
лаш келшен.

Виктория ЕМЕЛЬЯНОВА.
Фотом книгагудын архивше 

гыч налме.

Ешын йӱлажым шуйышо
Шке кид дене ыштыме 
пӧлек  эн шерге. Свердловск 
кундем Ачит кыдалаш 
школышто икымше 
классыште тунемше   
Даша Ивангина (снимкыште) 
усталык шӱлышыж дене 
ачаж ден аважым изинек 
куандара. 

Кидпашалан шӱман ӱдыр  
йочасад гычак кидшым лывыр- 
та. Тудын полышкалышыже- 
влак – вашкӱзӧ, име да 
шӱртӧ. Даша имым пеҥгы-
дын куча, ургымо годым кид-
ше модеш веле. Фетр гыч ятыр  
модышым, сӧрастарышым 
ыштен. Кандашымше март 
пайремлан аважлан ку-
мылым савырыше пӧлекым – 
шке кидше дене ургымо наш-
макым – кучыктен. 

– Дашам ты пашалан йоча-
садыште воспитательже Ната-
лья Александровна Искорцева 
кумылаҥден. Нашмакым ур-
гымо годым ятыр материалым 
кучылтын: куэмым, тӱрлӧ тӱ-
сан тасмам, тыгыде шер пыр-
че-влакым, пайеткым. Даша яра 

жапшым йӧратыме сомылжы-
лан пӧлекла. 

Мемнан ешыште кидпашам 
моткоч пагалат: мый изинекак 
пидаш тунемынам, ковам марий 
тувырым урген, тӱр дене сӧрас- 
тарен. Тудын ыштен кодымо ту-
вырлажым ме моткоч аклена, 
аралена. Ӱдырем ешнан поро йӱ- 
лажым умбакыже шуя, тиде кугу 
куан, – ойла  Дашан  аваже  Надежда. 

Изи кидмастарын пашажым 
родо-тукым гына огыл кӱкшын 
акла. Даша «Подарок для мамы» 

областьысе конкур-
сышто нашмакше дене 
(снимкыште) кокым-
шо верым сеҥен налын.

Кызыт изи ӱдыр шотлаш, во-
заш да лудаш кыртмен тунемеш. 
Ешартыш шинчымашым Ачит 
йоча сымыктыш школысо жи-
вопись отделенийыште налеш. 
У сомыллан Даша моткоч йы-
выртен, мастарлыкшым куанен 
вияҥда. 

Катя СЕРГЕЕВА. 
Фотом еш архив гыч налме.

Мастар кид  Куэм гыч маскаигеКуэм гыч маскаиге
Парня театрлан 

келшыше модышым 
ышташ темлена. Тид-
лан кӱлыт: фетр, шем 
фломастер, вашкӱзӧ, 
клей, име, шӱртӧ.

Сӱретым ончен, мо-
дышын ужашлажым 
фетр гыч пӱчкын лук-
са. Шем фломастер 
дене йолышто парня-
лам сӱретлыза, шин-
часортам келыштары-
за. Тыгыде ужашлам 
ончыл могырыш кле-
итлыза. Маскаигын ча-
палажым пижыктыза. 
Ончыл ден тупым ваш 
ургыза. Парням чыкаш 
ӱлнӧ верым кодыза.

Шым ий шуйнышо сар го-
дым руш войска 1760 ий 9 ок-
тябрьыште Берлиным сеҥен 
налын.

* * *
9 октябрь – Российыште 

Воин Чап кече. 1943 ийыште ты 
кечын совет войска Кавказ верч 
кредалмаште фашист тӱшкам 
кырен шалатен. 

* * *
1811 ий 14 октябрьыште Ми-

хаил Илларионович Кутузовын 
вуйлатыме руш войска Рущук 
ор воктене турко армийым 
сеҥен. 

* * *
1943 ий 14 октябрьыште 

Собибор нацист лагерьыште 
икымше кугу восстаний ли- 
йын. Тудым совет офицер Алек-
сандр  Печорский  вуйлатен. 

Шыже – пакчасаскам погымо 
жап. Ме, рӱж тарванен, школ 
пакчашке лекна. Туныкты-
шо-влак пареҥгым луктыч, а ме 

тиде жапыште кешыр ден йош-
карушменым эрыктен оптышна 
(снимкыште). Пакчасаска лек-
тыш тений пешак чапле: пареҥге 
шолдыра да шӱштыра, а кешыр 
ден йошкарушмен кугу да пеҥ-
гыде улыт.

Настя ВАСИЛЬЕВА.
Морко, Эҥерсола. 

Фотом школ архив гыч налме.

Шолдыра да Шолдыра да шӱштырашӱштыра

Шыже чодыраштеШыже чодыраште
Сентябрьыште, еш дене погы-

нен, шӧртньӧ тӱсан чодырашке 
кошташ йӧратена. Поҥгым, тӱрлӧ 
лышташым, пӱгыльмым, тумле-
гым погена (снимкыште). Нуным 
кучылтын,  школлан да йочасадлан 
поделкым ыштена. Поснак поҥ-
гым муаш неле: тудо пеш маста-
рын шылын мошта. Шӱжарем дене 
коктын, поҥгым верештмеке, ой, 
чот куанена. Икмыняр жап гыч ве-
дранам темышна. Тыге ме телылан 
шапашым ыштышна. Шыже чоды-
раште жапым пырля пайдалын эр-
тарышна.

Ярослав ЧИМАЕВ.
Медведево, Руэм.

Фотом еш архив гыч налме. 

Тушто 
🍁 Рокышто ош муно шочеш.
🍁 Иктым урат, латкокытым луктыт.

Мутер 
 Шӱштыра пареҥге–  

рассыпчатая картошка.

Мыскара йодыш-влак 

Келшыше 
ӱмылым муза 

Лышташым 
чиялтыза

«Пӱртӱс  
мастаргудо»

У конкурс 

Пӱртӱс моткоч поян. Йол 
йымалнак мыняр поянлыкым 
вашлияш лиеш: тӱрлӧ тӱсан 
лышташ, пӱгыльмӧ, тумлеге, 
пеледыш, кушкыл да молат. 
Тылеч посна тӱрлӧ кушкылын 
кичкыже лыҥак. Чапле лекты-
шан пакчасаскам поген налме, 
чодыра сийымат ситышын ша-
пашлыме. Чыла тидым кучыл-
тын, чапле поделкым келышта-
рыза да, фотографийым ыштен, 
«Пӱртӱс мастаргудо» у конкур-
сышко ушныза. Ушештарена: 
фотошто пашан озаж ден по-
делкыже лийышт.

Фотом «ВКонтакте» соц-
кылысе «Ямде лий» – марла 
йоча газет» тӱшкашке  сообще-
ний дене колтыза. Фото пелен 
заметкым возыза. Тыге ешар-
тыш лайкым погаш йӧн уло. 
Конкурсышко шкет але еш дене 
ушнаш лиеш. Эн шуко лайкым 
погышо фотон озаже сеҥышыш 
лектеш. Тӱткӧ лийза. Йӱклышӧ 
«Ямде лий»» – марла йоча га-
зет» тӱшкан подписчикше лий-
шаш.

Конкурсын организаторжо – 
Марий Эл Республикын «Марий 

Эл» увер агентстве» КАУ.

Сеҥышылан – 
чапле пӧлек.

Пашадам 13 декабрь 
марте вучена.

2027 ийын икымше 
пелийжылан «Ямде 

лий» газетлан почто гоч подпис- 
кым ышташ да квитанцийжым але 
копийжым  редакцийышке  колташ.

электрон подпис- 
кым ышташ. Под-

пискым кузе ыштыме нерген  

ямделий.рф сайтыште ончыза. 
Вара yamde_lii@mail.ru адрес дене 
электрон почтыдан адресшым 
возен колташ ида мондо. Редакций 
гоч подпискым ыштышат тынарак 
лайкым налеш.

фотода пелен по-
делкым ыштымыда  

нерген заметкым возаш. Тудым га-
зет лаштыклаш савыктена.

мыняр шукы-
рак подпискым 

ыштеда, тунар шукырак лайкым 
погаш йӧн лиеш. Тугеже газетлан 
возалташ родо-тукымдамат ушен 
кертыда.

Ешартыш лайкым кузе погаш?
400 лайк:

200 лайк:
100 лайк:

Ушештарена:

Рекламе.

Яра клеткыш  
келшыше лышташым 

сӱретлыза

Изи шоҥшо йолташемымИзи шоҥшо йолташемым
Олма дене мый сийлем.Олма дене мый сийлем.
Куаналын, тек кушкеш,Куаналын, тек кушкеш,
Писе да таза лиеш.Писе да таза лиеш.

Кирилл КАЗАНКОВ.Кирилл КАЗАНКОВ.
Медведево, Руэм. Медведево, Руэм. 

✏ Ӱлнӧ, кӱшнӧ уло, а ончылно да шеҥгелне 
уке. Мо гын?

✏ Курык ден курык коклаште мо верланен?
✏ Могай ола чоҥештылеш?

Палыза 
Йолташет дене кажне кечын
Тушто тый шинчет.
Тӱр букважым вашталтет –
Тылзе лӱмым вик палет.

Мый олмештыш мут улам.
А ешаре туш буквам – 
Имне пелен кычкалтам.

